
Wustawjenje wósebnego pśipóznaśa młodeje ekscelence w 
dolnoserbšćinje 

§1 

Pśedmjat wósebnego pśipóznaśa 

(1) Rěcny centrum WITAJ wósebnje pśipóznajo wuspěšne nawuknjenje 

dolnoserbskeje rěcy. 

(2) Cesćitej se wósebny angažement pśi nawuknjenju serbskeje rěcy a wobstaśe 

certifikatnego pśespytowanja za dolnoserbšćinu pó Zgromadnem europejskem 

referencnem ramiku za rěcy nanejmjenjej na niwowje C1 z predikatom „Derje“ 

abo „Wjelgin derje“. Wósebne pśipóznaśe dej k wužywanju rěcy skoboźiś a k 

napódobnjenju motiwěrowaś. Mimo togo ma wujasniś, až dajo teke zwenka 

šulskego/uniwersitnego kubłanja wjelebocne móžnosći nawuknjenja rěcy pśez 

indiwidualne wužywanje zarědowanjow, wucbnych srědkow a wusćełanjow. Z 

wósebnym pśipóznaśim dej se teke zwěsćiś, do kótareje měry maju 

dolnoserbski powědajuce wósoby ekscelentnu rěcnu ekspertizu, z kótarejuž 

mógu dolnoserbsku rěcnu zgromadnosć wobogaśiś. 

§ 2 

Dotěrowanje wósebnego pśipóznaśa 

(1) Wósebne pśipóznaśe móžo se lětnje wót dweju wósobowu zdobyś. Wóno jo 

pó 5.000 € dotěrowane. Pśipóznaśe se pśepódajo zgromadnje z wopismom.  

§ 3 

Kriterije wuběranja 

(1) Wósebne pśipóznaśe mógu dostaś wósoby, kótarež su w casu procowanja w 

starstwje wót 18 do 30 lět. 

(2) Wuspěšne nawuknjenje serbšćiny se pśez wobstaśe certifikatnego 

pśespytowanja za dolnoserbšćinu pó Zgromadnem europejskem referencnem 

ramiku za rěcy nanejmjenjej na niwowje C1 z predikatom „Derje“ abo „Wjelgin 

derje“ dopokazujo.  

(3) Procowanja wó wósebne pśipóznaśe młodeje ekscelence w dolnoserbšćinje 

maju se až do 31.07. kuždego lěta w Rěcnem centrumje WITAJ zapódaś. Cas 

procowanja se zjawnje wózjawijo. 



(4) Gaž njamóžo se wšyknym procowanjam wótpowědowaś, lěcrownož kriterije 

docynjaju, rozsuźijo w danych wobstojnosćach wuše žywjeńske starstwo 

kandidatow wó rěźe. Wóspjetne procowanje njezapśimjonych wósobow w 

slědujucych lětach jo móžne. Pśi wuzwólenju se wobglědujo starstwo za cas 

prědnego procowanja, dalokož su wósoby starstwo 30 lět mjaztym pśekšocyli. 

(5) Wósebne pśipóznaśe móžo wótpowědna wósoba jano raz dostaś. 

§ 4 

Wuběranje procowanjow 

Procowanja wubjerjo jury, kótaraž se zestaja z tśich wósobow. Wó zestajenju 

rozsuźijo wjednica Rěcnego centruma WITAJ. Cłonki jury deje měś se góźecu 

fachowu wědu. 

§ 5 

Pśepódaśe 

(1) Wósebne pśipóznaśe se stanjo we wobłuku pósejźenja Zwězkowego 

pśedsedaŕstwa Domowiny. 

(2) Kazniske pšawo na wósebne pśipóznaśe njewobstoj. 

§ 6 

Wózjawjenje  

Toś to wustawjenje se wózjawijo w dolnoserbskej a nimskej rěcy. 

